Тэма: Лік і лічба 7
Мэта: 
· замацаваць уменне размяшчаць лікі ў парадку павелічэння і памяншэння,  параўноўваць лікі, выконваць складанне і адніманне лікаў на практычнай аснове у межах 6; пазнаёміць з утварэннем ліка 7, запісам лічбы 7; вучыць пісаці лічбу 7;

· садзейнічаць развіццю вылічальных навыкаў, увагі, уяўлення, памяці, лагічнага мыслення; стварыць умовы для развіцця ўмення ажыццяўляць самакантроль і самаацэнку вучэбнай дзейнасці;

· спрыяць выхаванню актыўнасці, дысцыплінаванасці, умення працаваць у парах, таварысцкасці.

Абсталяванне: табліцы Петкевіч, геаметрычныя фігуры, малюнкі казачных герояў Дзядзькі Фёдара і Матроскіна, Шапакляк, сятрыцы Алёнкі, кветкі для капітанаў, кветачкі-сямікветачкі для пар вучняў, кветачка-сямікветачка вялікая на дошцы, паравозік з шасцю вагончыкамі, кветкі і матылькі з паперы для афармлення дошкі, ноутбук, аудыёзапіс  песні “Вясёлыя падарожнікі”, запіс  інтэрактыўнага паказа напісання лічбы 7.
Ход урока

I. Арганізацыйна-матывацыйны этап

Гучна празвінеў званок,

Пачынаецца ўрок.

Слухаем, запамінаем,

Ні хвілінкі не губляем!
Практыкаванне “Эх! Ах! Ох!”  Адлюструйце свой настрой з дапамогай гэтых слоў.

II. Этап актуалізацыі ведаў вучняў

Вуснае лічэнне.
· Вы любіце падарожнічаць? Сёння на ўроку мы з вамі адправімся ў падарожжа на вось гэтым прыгожым паравозіку. Вось толькі штосьці здарылася з яго вагончыкамі. Давайце расставім іх па парадку.

· У якім парадку стаяць вагончыкі? (у парадку павелічэння)

· Давайце назавём іх у парадку памяншэння.

· Назавіце наступныя вагончыкі (лічэнне да 20).

· Я паеду ў пятым вагончыку. Назавіце нумары суседніх вагончыкаў.

· Назавіце суседнія вагончыкі для 2, 4, 6 вагончыкаў.

· Вагончыкі расстаўленыя па парадку. Можна ехаць.

(Песенька падарожных.)

· На нашым паравозіку мы даехалі да Кветкавай паляны. Але прайсціся па ёй мы зможам, калі выканаем заданні Стракатага Матылька. 

· Першае заданне. У вас на партах знаходзяцца карткі з рэшанымі прыкладамі. Праверце, ці правільна іх рашылі жыхары Кветкавай паляны і выпраўце памылкі. (Работа ў парах. Узаемаправерка. Калектыўная праверка).

1 + 1 = 3                       3 – 1 = 2              2 + 1 = 3                  5 – 1 = 3

· Другое заданне Стракатага Матылька. Параўнайце лікі на картках. Пастаўце знакі “<”, “>”, “=”.

1O2        2O4       5O6       2O2                  3O4        1O6     7O4      3O3

· Вось мы і на Кветкавай палянцы. Прыгожа тут? А хто гэта нас сустракае? (Дзядзька фёдар і кот Матроскін, сястрыца Алёнка, Шапакляк). Яны падрыхтавалі для вас задачы. Будзем іх рашаць?

1 задача ад ката Матроскіна і Дзядзькі Фёдара. У акварыуме Дзядзькі Фёдара было 6 рыбак. Эканомны кот Матроскін падарыў пяці сваім кацянятам па 1 рыбцы. Колькі рыбак засталося ў акварыуме?

2 задача ад сястрыцы Алёнкі. Сястрыца Алёнка выняла з печы спачатку 2 піражкі, пасля яшчэ столькі ж. Колькі ўсяго піражкоў дастала з печы сястрыца Алёнка?

3 задача ад хітрай Шапакляк. Гарэза Шапакляк 7 разоў за вечар падкладвала на дарогу кашалёк на вяровачцы і 7 разоў своечасова цягнула за яе. Колькі кашалькоў у гэты вечар засталося ў руках выпадковых прахожых?

· Што вы зробіце, калі знойдзеце кашалёк?

Ацэнка работы вучняў на вусным лічэнні.

III. Фізкультхвілінка

	У садзе кветкі мы саджаем,                
	Далонь левай рукі скласці ў жменю,                     правай узяць “насенне” і, нахіліўшыся ўніз, “пасадзіць” яго. 

	Іх мы з лейкі паліваем,
	Імітаваць рух “паліў з лейкі”.

	Астры,                                            
	Злучыць рукі над галавой, утварыўшы шарык 

	Лілеі,                                
	Рукі ў стораны.

	Цюльпаны
	 Скласці далонькі абедзьвюх рук лодачкай перад сабой. 

	Няхай растуць  
	Прысесці і павольна ўставаць, падняўшы рукі ўверх.

	Для нашай мамы.                        
	Сціснуць руку ў кулачок і працягнуць уперад “букет”. 



IV. Этап пастаноўкі тэмы і мэты ўрока.

· Вось і апынуліся мы з вамі на самым патаемным месцы Кветкавай паляны. Тут растуць незвычайныя кветачкі. Сёння на ўроку вучні кожнай пары вырасцяць сваю незвычайную кветачку. А назву яе вы даведаецеся, калі расставіце літары на дошцы ў парадку павелічэння.

· Чаму кветачка так называецца?

· Што можна зрабіць у казцы Валянціна Катаева з дапамогай гэтай кветачкі?

· Хацелася б вам вырасціць такую кветачку?

· За правільнае выкананне кожнага задання вы будзеце атрымліваць пялёстак кветачкі. У канцы ўрока ў вас атрымаецца прыгожая кветачка. У кветачкі 7 пялёсткаў. З якім лікам мы сёння пазнаёмімся? Якую лічбу навучымся пісаць?

· Мы пазнаёмімся з утварэннем ліка 7 і навучымся пісаць лічбу 7. А для добрай работы выберам камандзіраў пар. Паглядзіце пад парту, у вас там прымацаваны кветачкі. У каго ёсць кветачка, той і капітан.
V. Этап вывучэння новага матэрыялу.

· Колькі пялёсткаў у маёй кветачкі? (6) Як утварыць 7 пялёсткаў? (дадаць яшчэ 1)

· Колькі фігурак у вас на парце? (6) Як утварыць 7? (дадаць 1)

· Як зрабіць, каб стала 6? (адняць 1)

· Колькі будзе 6 + 1? 7 – 1?

· Назавіце суседзяў ліку 7.

· Якая лічба ў мяне ў руках? (7) На што яна падобная?

· Вось сямёрка – качарга, у яе адна нага.

· Разгледзьце табліцу з лічбай сем. З якой казкі гэтыя героі? Палічыце іх.

· Назавіце лікі, меншыя за 7 (большыя за 7).

· Вы атрымліваеце свае першыя пялёсткі.

· Хачу вам сказаць, што 7 – гэта магічны лік. Успомніце, чаго бывае сем? (колераў вясёлкі, дзён тыдня). Чалавек успрымае свет праз 7 адтулін у галаве. Назавіце іх.

· Адрэзкамі ў 7 гадоў адлічваюцца перыяды жыцця чалавека: 7 гадоў – дзіця, 14 гадоў – падлетак, 21 год – юнак, 28 – малады чалавек, 35 гадоў – сталы чалавек.

· Зараз мы з вамі таксама станем магамі і з геаметрычных фігур складзём лічбу 7.

· Якая прыгожая лічба ў вас атрымалася. Вы атрымліваеце другія пялёсткі.

VI. Этап замацавання вывучанага матэрыялу.

Работа па падручніку (с. 68 – 69)

Заданне 2 – На нашу палянку прыбеглі вясёлыя авечкі. Ці хопіць усім авечкам рамонкаў? (хопіць) Чаму? (7 авечак і 7 рамонкаў)

Заданне 3 – Я ўвесь час задаю вам пытанні. А зараз вы задайце мне пытанні, каб я адказала на іх 1 (колькі вялікіх жоўтых кругоў, малых сініх прамавугольнікаў?) 2 (колькі вялікіх жоўтых (сініх) прамавугольнікаў, вялікіх сініх кругоў, малых жоўтых прамавугольнікаў, малых сініх (жоўтых) кругоў) 3 (колькі жоўтых кругоў? колькі сініх прамавугольнікаў? малых прамавугольнікаў? вялікіх кругоў?) 4 (колькі сініх кругоў? жоўтых прамавугольнікаў? вялікіх прамавугольнікаў? малых кругоў?) 7 (колькі прамавугольнікаў? кругоў? жоўтых фігур? сініх фігур?вялікіх фігур? малых фігур?)
· Малайцы! Вы зарабляеце яшчэ адзін пялёстак.

Заданне 4 – Складзіце і рашыце задачы па малюнках.

Заданне 5 – Падбярыце адпаведны малюнак да выразу.

· Вы проста цудоўна выконваеце заданні і таму атрымліваеце яшчэ 1 пялёстак.

Заданне 6 – Што значыць паменшыць лік на 1? (адняць 1 або назваць папярэдні лік)

Ацэнка работы вучняў па падручніку.

Фізкультхвілінка для вачэй Практыкаванні “Дзень – ноч” (“дзень” – вочы адкрытыя, “ноч” – заплюшчаныя); “Гадзіннічак” (“цік” – вочы ўправа, “так” – вочы ўлева).

Работа ў рабочым сшытку (с.35)

Заданне 1 – Паглядзіце, дзеці, на нашай палянцы з’явіліся сняжынкі. Яны могуць замарозіць кветачкі. Давайце адправім іх на Поўнач. Падпішыце лічбамі, колькі на малюнку сняжынак. Як зрабіць, каб іх стала 7? Усе справіліся з заданнем хутка і правільна, таму сняжынкі паляцяць на Поўнач і не будуць шкодзіць нашым цудоўным кветачкам.
· Вы атрымліваеце пятыя пялёсткі.

Заданне 2 – Правядзіце аўтамабільчык да гаража, злучыўшы лікі ў парадку павелічэння.
· Вось і яшчэ адзін пялёстак вы атрымалі.

Заданне 3 – Рашыце прыклады па малюнках.

· Вы заслугоўваеце яшчэ адзін пялёстак. Колькі цяпер у вас пялёсткаў? (7)

· Давайце навучымся пісаць прыгожую лічбу 7. Пачынаем пісаць хвалістую лінію крыху лявей сярэдзіны верхняй стараны клеткі. Вядзём управа да вяршыні вугла. Пішам вялікую нахільную палачку, давёўшы яе да ніжняй стараны ледзь правей сярэдзіны клеткі. Затым перакрэсліваем яе пасярэдзіне маленькай палачкай.
(Пісьмо лічбы 7 у матэматычнай пропісі.)

· Запішыце суседзяў лікаў 6 і 4.

· Рашыце прыклады.

Ацэнка работы вучняў па сшытку.
VII. Этап падвядзення вынікаў урока.

· Кожны з вас шмат працаваў.

Кожны з вас шмат паспеў.

Кожны з вас рэзультатаў дабіўся.

І так непрыкметна ўрок праляцеў.

· Вось і падыйшло да канца наша падарожжа. 
· З якім лікам мы пазнаёміліся? Як утварыўся лік 7? Назавіце яго суседзяў. Якую лічбу мы навучыліся пісаць? 

· Капітанаў каманд запрашаю прымацаваць вырашчаныя цвецікі-сяміцвецікі на Кветкавай палянцы. Вось якая прыгажосць атрымалася!

· З якім настроем вы заканчваеце ўрок? Вазьміце фламастэр, які адпавядае вашаму настрою і расфарбуйце сярэдзінку кветачак, якія з’явіліся ў вас на партах. Размесцім і гэтыя кветачкі на палянцы. 

Ацэнка работы вучняў на ўроку.

· Ці помніце вы, чым заканчваецца казка “Цвецік-сяміцвецік”? (Жэня загадала жаданне, каб Віця стаў здаровы, і яны пасябравалі.) 

· Вы сёння таксама працавалі дружна. Так і патрэбна. Усе вы павінны сябраваць, адзін аднаму дапамагаць і разам адпачываць.  Станьце ўсе ў круг, вазьміцеся за рукі.

Давайте будем дружить друг с другом,

Как птица – с небом, как поле – с плугом,

Как ветер с морем, трава – с дождями,

Как дружит солнце со всеми нами.

· Наш урок закончаны. Дзякуй усім за добрую працу!                               
